
КРАЯЗНАЎСТВУ 

 

У падрыхтоўцы спецыялістаў-філолагаў курс фалькларыстыкі займае 

адну з цэнтральных пазіцый і ўяўляе сабой комплекс асноўных і дапаможных 

вучэбных мерапрыемстваў – ад лекцыйных і практычных заняткаў да 

складання партфоліо і напісання студэнцкай навуковай работы. Па сутнасці, 

фалькларыстыкай студэнты займаюцца на працягу першага года  навучання і 

трымаюць справаздачу па выніках курса пасля праходжання вытворчай 

фальклорнай практыкі. Акрамя асноўных вучэбных дысцыплін, студэнтам 

спецыяльнасці «Беларуская філалогія» філалагічнага факультэта БДУ 

прапануецца шэраг факультатыўных курсаў, сярод якіх – «Прыкладное 

літаратуразнаўства» [1]. Адзін з раздзелаў факультатыву – літаратурнае 

краязнаўства – знаѐміць першакурснікаў не толькі з асноўнымі формамі і 

відамі літаратурна-краязнаўчай работы, але і ўводзіць іх у фалькларыстыку 

як навуковую дысцыпліну і як вучэбны курс. Менавіта ў межах літаратурнага 

краязнаўства вывучаецца тэма «Фальклор роднага краю». 

Цяжка пераацаніць ролю краязнаўства ў патрыятычным выхаванні 

будучых філолагаў, тым больш нельга не  ўлічваць і навучальную ролю, 

якую мае збіранне літартурна-краязнаўчага матэрыялу ў родных мясцінах. 

Якраз з навучальна-выхаваўчай мэтай і як прэвентыўны курс тэма «Фальклор 

роднага краю» прапануецца ўжо на першым этапе філалагічнай адукацыі. У 

працэсе яе вывучэння важна, каб слухачы курса не толькі засвоілі палажэнні 

аб даследчай і збіральніцкай працы, але і зразумелі спецыфіку тых працэсаў 

узаемадзеяння і ўзаемапранікнення, якія адбываюцца сѐння паміж вуснай 

творчасцю народа і літаратурай, убачылі гэта на «жывых» прыкладах. 

Слухачы факультатыва засвойваюць, што іх праца ў будучым можа 

быць звязана са школаю, дзе вядучая роля ў арганізацыі літаратурна-

краязнаўчай работы належыць настаўніку, кіраўніку літаратурна-

краязнаўчага гуртка. Ён з’яўляецца літаратуразнаўцам, гісторыкам, 

фалькларыстам у адной асобе і павінен валодаць грунтоўнымі ведамі ў галіне 

збірання і вывучэння літаратурна-краязнаўчых і фальклорных матэрыялаў. 

На этапе падрыхтоўкі і ў працэсе  збіральніцкай працы і будуць задзейнічаны 

іх веды па літаратуразнаўству і фалькларыстыцы, прычым спецыфіка гэтай 

працы ў тым, што праз мясцовы матэрыял найбольш відавочна прасочваюцца 

інтэграцыйныя працэсы на ўзроўні «фальклор – літаратура». 

На факультатыўных занятках слухачы актывізуюць атрыманыя раней 

агульныя веды пра фальклор, яго спецыфіку, асноўныя фальклорныя жанры і 

параўноўваюць іх з літаратурнымі. Гэта неабходна для далейшага знаѐмства з 

відамі і этапамі збіральніцкай працы, правіламі запісаў фальклорных твораў. 

Збіранне фальклору, як і літаратурна-краязнаўчых матэрыялаў, можа 

быць стацыянарным (непасрэдна ў родных мясцінах), экскурсійным 



(пераважна ў мясцінах жыцця і творчасці пісьменнікаў і ў гістарычна 

значных мясцінах), экспедыцыйным (па спецыяльна распрацаваных 

маршрутах, напрыклад, экспедыцыя да крыніцаў народнай творчасці, па 

шляхах вядомых збіральнікаў вуснай народнай творчасці). Зразумела, 

вялікую перавагу мае стацыянарнае збіранне і вывучэнне фальклору, 

паколькі яно дае магчымасць поўнага выяўлення і запісу твораў, іх 

варыянтаў, асабістага знаѐмства з выканаўцамі, падрабязнага апісання 

абставінаў запісу. Куратар літаратурна-краязнаўчага гуртка абавязкова 

даводзіць збіральнікам правілы запісу фальклорных твораў, іх 

пашпартызацыі, арыентуе  на выяўленне  крыніц  інфармацыі з мэтаю 

ўстанавіць сувязь паміж фактамі літаратурнага характару і з’явамі вуснай 

народнай творчасці. У той мясцовасці, з якой звязана жыццѐ, творчасць 

вядомага пісьменніка, як правіла, распаўсюджаны вусныя аповеды, 

заснаваныя на літаратурных фактах: успаміны землякоў пра пісьменніка, 

аповеды пра падзеі і канкрэтныя аб’екты, адлюстраваныя ў літаратурных 

творах, пра рэальных асоб, што сталі прататыпамі  літаратурных герояў. 

Часта гэтыя аповеды маюць  варыянты, з часам страчваюць непасрэдную 

сувязь з літаратурнымі фактамі і становяцца з’явай фальклорнай. Для 

літаратурна-краязнаўчай работы такія творы маюць асаблівую каштоўнасць 

як сведчанне тых дынамічных працэсаў, што адбываюцца ў сучасным 

фальклоры. 

Пры вывучэнні фальклору роднага краю ў кантэксце літаратурна-

краязнаўчай работы асобна разглядаецца задача дакладнага выяўлення і 

апісання гістарычных падзей, прыродных аб’ектаў дадзенай мясцовасці, 

адметных рысаў мясцовага побыту, традыцый, па-мастацку адлюстраваных у 

фальклорных творах. Будучых даследчыкаў неабходна арыентаваць на аналіз 

жанравага складу фальклорных твораў і яго дынамікі ў звязку з гістарычнымі 

падзеямі, эканамічнымі і палітычнымі зменамі ў жыцці насельніцтва 

(узнікненне прыпевак, анекдотаў, былічак пра перабудову і галоснасць, пра 

жыццѐ ў аграгарадку і да т. п.).  

Важным складнікам  фальклорна-краязнаўчай працы з’яўляецца і 

збіранне дакладных звестак пра інфармантаў – выканаўцаў фальклорных 

твораў. На факультатыўных занятках задоўга да вытворчай практыкі 

студэнты набываюць неабходныя веды не толькі навуковага, але і маральна-

этычнага, псіхалагічнага характару, паколькі ад асабістага кантакту з 

інфармантам ў значнай меры залежыць канчатковы вынік працы збіральніка. 

Падрабязнае, карэктнае апісанне крыніцы інфармацыі можа быць і асобным 

накірункам у працэсе вывучэння мясцовага фальклору: звесткі пра 

таленавітых выканаўцаў – частка гісторыі роднага краю, нельга 

недаацэньваць і іх ролю ў развіцці народнай творчасці, захаванні традыцый, 

у выхаванні моладзі. 

Праслухаўшы раздзел факультатыву «Літаратурнае краязнаўства», 

слухачы выконваюць заліковую работу па адной з абраных тэм: «Мае 

славутыя землякі», «Мой край у літаратурных творах», «Фальклорная 

спадчына продкаў», «Песняры і казачнікі маѐй зямлі» і інш. Акрамя таго, 



студэнты рыхтуюць матэрыялы для працы літаратурна-краязнаўчага гуртка, 

які, у перспектыве, стварае кожны з іх. Гэта макеты літаратурна-краязнаўчых 

выданняў (электронныя часопісы, альманахі), альбомаў («Наш край і яго 

скарбы»), выстаў («Этнаграфічныя матэрыялы нашага краю»), сцэнарыі 

літаратурных і фальклорных вечарын, планы літаратурна-краязнаўчай і 

фальклорна-краязнаўчай работы са школьнікамі – удзельнікамі гуртка. Гэтыя 

матэрыялы могуць быць выкарыстаны студэнтамі як у час вытворчай 

фальклорнай практыкі, так і ў час практыкі педагагічнай. Фальклор роднага 

краю – арыгінальны і вельмі ўдзячны дыдактычны матэрыял, які настаўнік 

роднай мовы і літаратуры павінен плѐнна выкарыстоўваць у час вывучэння 

тэм «Народная творчасць», «Фальклор і літаратура» [2], знаѐмячы вучняў з 

біяграфіямі і творамі пісьменнікаў, чый талент склаўся пад уплывам вуснай 

народнай творчасці, у працэсе аналізу літаратурных твораў з фальклорнымі 

элементамі ці заснаваных на фальклорных сюжэтах, стылізаваных «пад 

фальклор» («Шляхціц Завальня» і Я. Баршчэўскі, Ф. Багушэвіч і яго вершы з 

нізкі «Песні», М. Багдановіч і яго вершы з нізкі «Згукі Бацькаўшчыны», 

Я. Купала і яго рамантычныя паэмы, І. Мележ і раман «Людзі на балоце» і 

шмат іншых). 

Вопыт працы з філолагамі-першакурснікамі ў рамках факультатыву 

«Прыкладное літаратуразнаўства» паказвае, што работы фалькларыстычнага 

характару (гэта яшчэ не ўласна фалькларыстыка, а фальклорнае 

краязнаўства) не толькі выклікаюць нязменны інтарэс слухачоў 

факультатыву, але і дазваляюць выявіць даследчыцкія, збіральніцкія, 

творчыя якасці  студэнтаў. Вывучэнне фальклору роднага краю ў кантэксце 

курса «Прыкладное літаратуразнаўства» – першы крок студэнта-філолага да 

спасціжэння мастацкіх скарбаў роднай зямлі, да навуковага асэнсавання 

вусна-паэтычнай творчасці народа. 
 

ЛІТАРАТУРА 

 

1. Прыкладное літаратуразнаўства: вучэб. праграма для выш. навуч. 

устаноў па спец. Д.21.05.01 Беларуская філалогія / пад рэд. В. П. Рагойшы. – 

Мінск, 2003.  

2. Вучэбная праграма для агульнаадукацыйных устаноў з беларускай і 

рускай мовамі навучання. Беларуская літаратура 5 – 11 класы. – Мінск, 2009. 

 

 


